
Minisiriw ka lɔgɔkun ɲɔgɔnye sigira Wagadugu, Arabalon tile 03, saan 2024 

Samiɲakalo ra, a daminana lɛɛri 9 tuma na, ka laban lɛɛri 13 tɛmɛnin miniti 42, 

ni Kapitɛni Iburayimu TARAWORE ka ɲamɔgɔya ye, Faso Ɲamɔgɔba, 

Minisiriw ka, ɲɔgɔnye ɲamɔgɔ. 

Sɛbɛkulu minw sɛbɛnna ɲɔgɔnye sigikun kɔnɔ, o y’olu 

sɛgɛsɛgɛ ka latigɛliw ta. Ɲɔgɔnyekulu ye dalakunnafoniw 

di fana, a ye baara ɲamɔgɔya dɔw didi ka sɔrɔ ka sira di 

jamana kɔkan lasigidenyabaara dɔw kɛli ma. 

I. LATIGƐLIW TALI 

I.1. FASO ƝAMƆGƆSOBA TƆGƆ RA, 

Ɲɔgɔnyekulu sɔnna sariyaba kelen na,  min bi Faso ɲamɔgɔsoba ka kosulanin 

basigi ka ɲasin kɛnɛya ma. 

Kabi saan damaninw, Burukina Faso ye ŋaniya ta ka jamanadenw ka kɛnɛya 

sɔrɔcogo lafisaya. O kanma, Guvɛrɛnɛman ye foroba baarakɛsiraw labɛn k’o bila 

senkan i n’a fɔ, jamanadenw bɛɛ ka furakɛliɲuman sɔrɔli cogoya kelen na, 

danfara foyi ti min na ani, denmisɛn minw sanda b’a ta 0 ra ka se 5 ma ni 

musokɔnɔmanw ka gwansanfurakɛli. 

Foo bi, a yera ko, dɛsɛyɔrɔ caaman bi baarakɛfɛɛrɛ nin na, ka far’o kan, joli 

minw dira walisa ka don banabagatɔ ra ani joli min bayɛlɛmana ka kɛ furaw ye, 

olu fana sɔrɔ ka gwɛlɛ, o min bi dugusenw ka dɔgɔtɔrɔw waajibiya k’o ka  

banabagatɔw bila ka taga dugubaw ka dɔgɔtɔrɔsobaw ra. O b’a yira ko, 

jamanadenw ti furakɛliɲuman sɔrɔ cogoya kelen na jamana faan bɛɛ ra. 

Walisa k’o gwɛlɛya nunu ɲanabɔ, Faso ɲamɔgɔba ye Faso ɲamɔgɔsoba ka 

kosulanin waleyali bila senkan ka ɲasin kɛnɛya. O kosulanin b’a laɲini ka 

kɛnɛyabaaradaw lakuraya ani ka furakɛliw ɲaya lafisaya Burukina Faso. 

Faso ɲamɔgɔsoba ka kosulanin waleyali kuntagajanya ye saan duuru (05) ye, 

Burukina Faso jamana ka baarabololaninbaw baarada  le bin’a ka ɲamɔgɔya ta. A 

labɛnna ka tugu baara naani  (04) kɔ :  

Baara  1lɔ : kominiw ka dɔgɔtɔrɔsoba 55 lɔli n’o ka baarakɛminanw sanni. 

O baara nin b’a laɲini ka kɛnɛya ni jama ladonni sabatili santiri 

(dɔgɔtɔrɔsodennin) 55 bayɛlɛma k’o kɛ kominiw ka dɔgɔtɔrɔsobaw ye maraba 

13 kɔnɔ.  

 Dɔgɔtɔrɔŋana minw bi mɔgɔw ka bana fanbaw n’o ka fɛrɛ furakɛ, banaw 

sɛgɛsɛgɛlibaarada ka baarakɛlaw,  Adamaden fari kɔnɔnaminanw ka jaaw  

lɔnbagaŋana, baarakɛla dɛmɛnikɛbagaw ani baarakɛyɔrɔ ni baarakɛminanw 

ladonbagaw bina bila ka taga baara kɛ o dɔgɔtɔrɔsoba nunu na. 

O kɔ, dɔgɔtɔrɔsodennin minw bi yen ka ban, olu fanba bina mabɔ danma bari o 

mako bi dilanni na.  Faso ɲamɔgɔsoba ka kosulanin waleyali bina kɛ sababu ye 

ka sanbonw lɔ wagati kuntagasurun n’a makaɲanin kɔnɔ, min ma lɔ tuma kelen 

na. O boon nunu farali ɲɔgɔn kan sababu fɛ, furakɛlibaaraw bina dondon ɲɔgɔn 

na ka ɲa. 

Baara 2nan : lasunɔgɔli ni lakunuli baarada 5 lɔli n’o ka baarakɛminanw 

sanni dɔgɔtɔrɔsoba dɔw ra. 

O baara nin ka magwɛnta ye, ka lasunɔgɔli ni lakunuli baaradaw lɔ 

Dɔgɔtɔrɔsoba sanfɛkalansobaw ni Maraba dɔgɔtɔrɔsobaw ra walisa ka dɔ fara o 

ka baarakɛse kan ani ka banabagatɔw bilali ka taga dugubadɔgɔtɔrɔsow ra hakɛ 

dɔgɔya.  

Baara 3nan : ka dusukunkalan kalansoba basigi Tɛngandogo Dɔgɔtɔrɔsoba 

sanfɛkalansoba ra. 

Dusukunkalan kalansoba basigili Burukina Faso, o bina kɛ sababu ye ka 

dɔgɔtɔrɔso sɔrɔ min ka baaraw ɲaya bina tɛmɛ dafɛjamanaw bɛɛ taaw kan ka 

taga dusukunbanaw furakɛli faan fɛ bari, o bina se ka denmisɛnw ni balikuw ka 

dusukunw wopere, ka dusukun ka jolisiraw dilan, ka mɔgɔw ka dusukun 

tiɲɛninw falen ni dusukunkuraw ye, ka fɛɛrɛw bila senkan minw bi se ka 

dusukun sigɛnnin dɛmɛ k’a ka baara kɛ ka ɲa, ka wolotuma ka bana taninw 

furakɛ ka ɲa, ka lɔnɲiniw kɛ dusukun dilannin yiriwali kan. 

Baara  4nan: siin ka kansɛribana sɛgɛsɛgɛli min bi kɛ farikolo ka halala 

tagamasiɲɛw kan. 

O baara nin b’a laɲini ka furakɛli cogokura bila senkan, minw ti sɔrɔ Farafinna 

hali bi jango k’o bila dɔgɔtɔrɔsobaw bolo kɔrɔ, i n’a fɔ a bi kɛ cogoya min na 

dunuɲajamana tɔɔw ra. O bina ɲatagaba di Burukina Faso ma ka taga siin ka 

kansɛribana furakɛli faan fɛ, o min bina banabagatɔw furakɛcogo lafisaya 

kosɔbɛ. 

Faso ɲamɔgɔsoba ka kosulanin waleyali musakaw bina bɔ Burukina Faso jamana 

ka baarabololaninbaw baarada, Kɛnɛya ni Forobasaniyali Minisiriso ani sigiyɔrɔ 

jamakuluw le kun. 

O sariyaba nin tali bina Faso ɲamɔgɔsoba ka kosulanin waleyali basigili bila 

senkan. 

I.2. JAMANA KƆKANKOW, DAFƐJAMANAW KA 

BAARAKƐƝƆGƆNYAW NI JAMANADEN MINW SIGININ BI 

JAMANA KƆKAN MINISIRISO TƆGƆ RA, 

Ɲɔgɔnyekulu sɔnna sariyaba kelen na, min ɲasinna Tiriki jamana ka 

Ladagamuli / dunuɲajamanaw ni ɲɔgɔn cɛ ka jɛnkulu Orizɔn, min bi yiriwali ni 

ɲɔgɔndɛmɛ sabati jamanadenw ni ɲɔgɔn cɛ, ka tigiyasɛbɛ bɔsili ma k’a kɛ 

forobafɛn ye.  

Kabi saan 2017,  Tiriki jamana ka Guvɛrɛnɛman ye dɛmɛ ɲini Burukina Faso fɛ 

jango, lakɔliso minw bɛɛ faranin bi « Orizɔn ladagamuli/ Tiriki ka 

dunuɲajamanaw ni ɲɔgɔn cɛ jɛnkulu min bi yiriwali ni ɲɔgɔndɛmɛ sabati 

jamanadenw ni ɲɔgɔn cɛ » kan, n’o bi Wagadugu ni Bobo Julaso, olu bɛɛ ka 

datugu.  

O koo nin nana ni sɔsɔli caaman ye Burukina Faso ni Tiriki jamana ka 

Guvɛrɛnɛmanw ni ɲɔgɔn cɛ, o segira tuguni kuma nin kan saan 2024 kɔnɔ, 

jamana fila nunu ka lasigidenkulu ka baarakɛɲɔgɔnya tuma na, min kɛra 

Antaliya.   

O sariyaba nin min bi tigiyasɛbɛ bɔsi forobatɔnɔbɔli kanma, o ye Tiriki jamana 

ka laɲinita ye ka tugu baarakɛɲɔgɔnya ɲuman kɔ, min bi jamana fila nunu cɛ. 

O sariyaba nin tali sababu fɛ, Tiriki jamana ka Ladagamuli / dunuɲajamanaw ni 

ɲɔgɔn cɛ ka jɛnkulu Orizɔn min bi yiriwali ni ɲɔgɔndɛmɛ sabati jamanadenw ni 

ɲɔgɔn cɛ ka tigiyasɛbɛ bina bɔsi forobatɔnɔbɔli kanma. 

 

I.3. SƆRƆW, NAFOLOW NI SINIƝASIGI YIRIWALISIRAW 

SƐGƐSƐGƐLI MINISIRISO TƆGƆ RA, 

Ɲɔgɔnyekulu sɔnna sariyaba fila (02) ra. 

Sariyaba  fɔlɔ  bi sira di walisa dɔ ka fara Jamana ka suman feereta maraninw 

lasagoli baarada baaratigiw ka bolomafarawari kan. 

Baaratigiw ka bolomafarawari bina bɔ sefawari ra, 200 000 000 ra ka se  

1 000 000 000 ma. 

O sariyaba nin tali sababu fɛ, dɔ bina fara Jamana ka suman feereta maraninw 

lasagoli baarada baaratigiw ka bolomafarawari kan jango, ka sisan tuma ka 

gwɛlɛyaw ɲanabɔ ka ɲa ka taga sɛnɛkɛlaw ka sannifeere ni dumukafa lasagoli 

faan fɛ. 

Sariyaba  filanan ɲasina baara jɔnjɔn dɔ labɛnni ma walisa ka lutigiyasɛbɛ 

sɔrɔli nɔgɔya dugukolow ni boonw na, minw sanna kɛnyɛrɛye lɔliw ni boonw 

lasagoli n’o sabatili baaradaw fɛ. 

Walisa ka Kɛnyɛrɛye Lɔliw ni boonw lasagoli n’o sabatili baaradaw ka baaraw 

labɛnsigi ka ɲa,  Makɔnɔ Guvɛrɛnɛman ye sariya n°008-2023/ALT ta saan 2022 

ra, dannikalo tile 20, ka ɲasin Burukina Faso ka Kɛnyɛrɛye Lɔliw ni boonw 

lasagoli n’o sabatili baaradaw ma. 

Walisa ka dugukoloko bɛnbaliyaw ɲanabɔlifɛɛrɛ bolola, baara jɔnjɔn labɛnna 

jango ka lutigiyasɛbɛw  di dugukolo sanbabaw ma, minw ka sɛbɛw ma dafa.  

O baara nin ɲasinna dugukolo 180 000 ɲɔgɔn ma, min bi sɔrɔ yɔrɔ 127 na, 

maraba 08 kɔnɔ. A bina se Kɛnyɛrɛye Lɔliw ni boonw lasagoli n’o sabatili 

baarada 49 ma, minw ka koo pereperelatigɛnin dɔw dafanin lo.  

O sariyaba nin tali sababu fɛ, baara jɔnjɔn bina waleya walisa, mɔgɔ minw ye 

dugukolow ni boonw san kɛnyɛrɛye lɔliw ni boonw lasagoli n’o sabatili 

baaradaw fɛ, olu fana ka se ka lutigiyasɛbɛ sɔrɔ cogoya nɔgɔman  na. 

I.4.  SƐNƐ, BƐGƐNMARA NI JIKƆNƆFƐNW MINISIRISO TƆGƆ RA, 

Ɲɔgɔnyekulu sɔnna sariyaba fila (02) ra. 

Sariyaba  fɔlɔ  bi yɛlɛmali don saan 2014, foonɛnɛkalo tile 13 ka sariyaba                                           

n°2014-072/PRES/PM/MICA/MEF/MASA ra, min tun tara walisa, o ka sɔn 

Jamana ka dugukolow labɛnni ni dugusenw ka sɛnɛkɛminanw sɔrɔli baarada ka 

sigisariya jɔnjɔnw ra. 

O sariyaba nin lakurayali b’a laɲini ka sariya masalabolo daganinw bila Jamana 

ka dugukolow labɛnni ni dugusenw ka sɛnɛkɛminanw sɔrɔli baarada bolo kɔrɔ, 

minw bi bɛn n’a ka kɛtaw ye ka tugu Jamana ka dalanw ni jiyɔrɔ sɛnɛtaw  labɛnni 

baarada  basigili kɔ.  

O sariyaba nin tali sababu fɛ, sariya masalabolo daganinw bina labɛn ka bila 

Jamana ka dugukolow labɛnni ni dugusenw ka sɛnɛkɛminanw sɔrɔli baarada 

bolo kɔrɔ jango, o ka se k’a ka baaraw kɛ ka ɲa. 

I.5. KƐNƐYA NI FOROBASANIYALI MINISIRISO TƆGƆ RA, 

Ɲɔgɔnyekulu sɔnna sariyaba kelen na, min ɲasinna Jamana ka lasigidenbaarada 

basigili, a ka kɛtaw, a lalɛncogo n’a ka baarakɛcogo ma Burukina Faso kɔnɔ, min 

bi dunuɲajamanaw ni ɲɔgɔn cɛ ka kɛnɛya lasago.  

Jamana ka lasigidenbaarada min bi dunuɲajamanaw ni ɲɔgɔn cɛ ka kɛnɛya lasago 

ye baarakɛfɛn ye, min b’a ɲini Dunuɲajamanaw ka kɛnɛyako jɛnkulu tɔndenw fɛ 

ko, saan du-duuru (05) bɛɛ, o k’o ka sebagaya jɔnjɔn hakɛdɔgɔyninbaw kiimɛ ka 

taga forobakɛnɛya faan fɛ. 

A ka magwɛnta ye ka banaw burukuli ɲakɔrɔtigɛ dunuɲajamanaw ni ɲɔgɔn cɛ, 

k’an yɛrɛ latanga banaw burukuli ma, k’a kunbɛn ka ɲa ani ka jaabiɲuman sɔrɔ o 

ra ka bɛn forobakɛnɛya ka banakɛlɛfɛɛrɛ n’a ka faratiw ma.  

O sariyaba  b’a laɲini ka jamana ka lasigidenbaarada basigi Burukina Faso kɔnɔ, 

min bi dunuɲajamanaw ni ɲɔgɔn cɛ ka kɛnɛya lasago walisa ka Dunuɲajamanaw 

ka kɛnɛyako jɛnkulu ka kumagwɛlɛnw waleya ɲanaman. Donɲɔgɔnna baaradaw 

ni baarada niin donnin le kɛra ka lasigidenbaarada nin sigi. A bina baara kɛ 

cogoya ra, min bi kunnafoniw di joona Dunuɲajamanaw ka kɛnɛyako jɛnkulu ma 

ka taga forobakɛnɛya ka kɔrɔtɔli gwɛlɛyaw kan, wagati dansiginin na, min ma 

tɛmɛ lɛɛri   24 kan, k’a ta gwɛlɛya ɲanatɔmɔli loon na. 

O sariyaba nin tali sababu fɛ, an ka jamana bin’a ka lasigidenbaarada basigi, min 

bi dunuɲajamanaw ni ɲɔgɔn cɛ ka kɛnɛya lasago ani, k’a ka forobakɛnɛya 

gwɛlɛyaw ɲanatɔmɔli n’o jaabifɛɛrɛw ka sebagayaw lasinsin. 

I.6. LIZINIBAARAW YIRIWALI, SANNIFEERE, BOLOLABAARA ANI 

KƐNYƐRƐYEBAARADA MISƐNW N’A MAKAƝANINW MINISIRISO 

TƆGƆ RA, 

Ɲɔgɔnyekulu sɔnna sariyaba kelen na, min bi yɛlɛmali don saan 2017, 

sanlabankalo tile 07 ka sariyaba n°2014-059/PRES/PM/MICA/MASA/MEF ra, 

o min tun tara ka ɲasin Jamana ka dugukolow labɛnni ni dugusenw ka 

sɛnɛkɛminanw sɔrɔli baarada basigili ma. 

Jamana ka dalanw ni jiyɔrɔ sɛnɛtaw  labɛnni baarada  basigili le nana n’o sariya 

nin lakurayali ye. O yɛlɛmali sababu fɛ, Jamana ka dugukolow labɛnni ni 

dugusenw ka sɛnɛkɛminanw sɔrɔli baarada bina se k’a ka jama ladonnibaara 

latilen, k’a ka baara daganinya n’a ɲaya sɛmɛntiya ka taga dugusenkɔnɔlɔliw ni 

dugukolo sɛnɛtaw labɛncogo faan fɛ. 

Sisan, Jamana ka dugukolow labɛnni ni dugusenw ka sɛnɛkɛminanw sɔrɔli 

baarada ka baara ye yɔrɔw labɛnni/lakurayali ye, i n’a fɔ : 

- lɛyɔrɔw nga,  lɛyɔrɔ minw faranin bi dalanw kan, olu niin t’a ra ; 

- dingɛbayɔrɔw,  bɛgɛndɛndɛnyɔrɔw ni nankɔsɛnɛyɔrɔw ; 

- jigɛbaloyɔrɔw ni jikɔnɔfɛn baloyɔrɔw; 

- jikafoyɔrɔdennin minw ɲasinna sɛnɛ, bɛgɛnmara ni jikɔnɔfɛnw balo ma 

jɔnjɔn na, pɔnpew, kɔlɔnw, jii woyota kafoyɔrɔw. 

O sariyaba nin tali sababu fɛ, Jamana ka dugukolow labɛnni ni dugusenw ka 

sɛnɛkɛminanw sɔrɔli baarada bina se k’a ka baara kɛ ka ɲa ka taga sɛnɛ ni 

bɛgɛnmara ni jikɔnɔfɛn baloyɔrɔw labɛncogo ani sɛnɛkɛmansinw sɔrɔli faan fɛ. 

II. DALAKUNNAFONIW  

II.1. Guvɛrɛnɛman ka Baarakunda, ni Jama latangali Minisiri ye kunnafoni 

di ɲɔgɔnyekulu ma ko, Burukina Faso ka kan ka tali kɛ Farafinna ka baarakalan 

ni maralidalɔnniɲiniw santiri min ɲasinna yiriwali ma, lasagolikulu ka 

ɲɔgɔnkunbɛn 59nan na, min bina sigi Araba, Marɔki jamana na saan 2024, 

samiɲakalo tile 09 loon.   

O ɲɔgɔnkunbɛn nin sababu fɛ, ɲɔgɔnyekɛlaw bin’o ka kokɛninw n’o ka lɔnniw 

yira ɲɔgɔn na ani ka hakililataw lasinsin ka taga maralidaw lakurayali faan fɛ.       

A bina kɛ sababu ye fana Burukina Faso fɛ, a b’a ka jɛnkulu ɲamɔgɔbaya  

laɲinini lafasa ka ɲa. 

Farafinna ka baarakalan ni maralidalɔnniɲiniw santiri min ɲasinna yiriwali ma, ye 

Farafinna jamanaw ka guvɛrɛnɛmanw ni ɲɔgɔn cɛ ka jɛnkulu ye, Farafinna 

jamanaw ka Guvɛrɛnɛmanw ye min basigi saan 1964 ra walisa ka 

Forobamaralida ni Farafinna ka maralicogo bayɛlɛmalifɛɛrɛw lafisaya.  

II.2. Minisiriba, kunnafolijɛnsɛn, lɔnko ni kɔrɔlenko (landako), 

sekoyirabaara ni ɲadenlɔgɔlɔ minisiri ye koow pereperelatigɛ ɲɔgɔnyekulu ye  

« Kunnawolojala Galiyan» 27nan kan, min kɛra saan 2024, dannikalo tile 14. 

Saan 2024 taa ra, kunnnawolojala laɲinibagaw tun ye 148 ye,  laɲinibaga 14 tun 

b’a ɲinina fasokanw na, 30 tun ye bɔlɔlɔ kunnafonijɛnsɛnlaw ye, 57 tun ye 

faransikan arajo ni jabaranin baarakɛlaw ye, faransikan  kunnafonidisɛbɛw fana 

tun ye  47 ye.  

Baaraw laban na, latigɛlitakuluw y’o ka latigɛli taninw di, a yera ko, 

kunnawolojala laɲinibaga 21 le bi se ka kunnawolojalaw sɔrɔ o « Galiyan » suu 

nin na. 

O  « Galiyan 27nan» nin na, « Galiyan Danbemanba » ma di mɔgɔ si ma bari, 

baara foyi ɲaya ma kuru hakɛdɔgɔyaninba 17/20 waajibiyanin sɔrɔ. 

Kokura min donna ɲinan saan nin taa ra, o ye « Galiyan kidi » ye. Ɲɔgɔndan 

basigira Burukina Faso ka cɛmancɛkalan lakɔlidenw cɛ. O seen fɛ,  

kunnawolojala dira laɲinibaga 04 ma. 

 

II.3. Jamana kɔkankow, Dafɛjamanaw ka baarakɛɲɔgɔnyaw ani jamanaden 

minw siginin bi jamana kɔkan Minisiri ye dalakunnafoni caaman di 

ɲɔgɔnyekulu ma : 

- kunnafoni kelen b’a yira ko, Burukina Faso bina tali kɛ sɔrɔɲini 

forobakumaɲɔgɔnya ra, min bina don Farafinna ni Itali cɛ Ɔrɔmu ni 

Tiriyɛsite, Itali jamana na. A bina damina  saan 2024, samiɲakalo tile 15 

ka laban a tile 20 loon.  

Farafinna ni Itali ka sɔrɔɲini forobakumaɲɔgɔnya ye ɲɔgɔnkunbɛn ye ka taga 

sɔrɔ ni jago ka baarakɛɲɔgɔnya faan fɛ. A ka laɲinita jɔnjɔn ye, ka Farafinna n’a 

ka baarakɛɲɔgɔn minw bi se ka kɛ nafolokundonlaw ye lajɛn walisa, ka 

kumafalen kɛ baarakɛɲɔgɔnyaw, yiriwali ni nafolokundon minw bi ɲɔgɔn nafa 

kan jango, ka ɲataga di Farafinna funangew ka baaraɲini ma, o min bina dɔ bɔ 

caaman tubabujamanaw tagali sirajuguw tali la. 

O forobakumaɲɔgɔnya nin na, bonya lara Burukina Faso le kan, a bina bolo 

mal’a nindonni nin kan k’a ka teriyaw lasinsin ni Itali jamana ye. 

Forobakumaɲɔgɔnya nin ye tintinbere ye fana an ka jamana fɛ, k’a ka sɔrɔw ni 

jago ka sebagayaw yira  walisa ka nafolokundonla caaman weele. 

 

- Kunnafoni kelen dira Farafinna jamanaden minw siginin bi Ameriki ni 

dunuɲa faan wɛrɛw ra kan, olu min nana tile damanin kɛ Burukina Faso, 

jamana ka lɔnko ni kɔrɔlenko lɔgɔkunseli sababu fɛ, min daminana Bobo 

Julaso saan 2024 ra, funtenibakalo tile 27 ka laban samiɲadonkalo tile  04. 

Farafinna jamanaden minw siginin bi Ameriki ni dunuɲa faan wɛrɛw ra nani 

Burukina Faso kɛra sababu ye o fɛ k’an ka jamana ka lɔnko ni kɔrɔlenkow lɔn, 

ka sɔrɔ minw bi se ka tɔnɔbɔ an jamana kɔnɔ ɲafilɛ ani ka sɔrɔɲinibaara 

waleyataw ɲasigi. Mɔgɔ minw nana, olu tun ye 104 ye, o tagara kɛnɛyasow filɛ, 

o ye dumunifɛnw di fana jamanakɔnɔ sigiyɔrɔfalenlaw ma. 

Jamana kɔkandenw ye kumafalenw kɛ ni Faso ɲamɔgɔba, Kapitɛni Iburayimu 

TARAWORE, Guvɛrɛnɛman mɔgɔw ani Burukina ka sɔrɔɲinibaarakɛla dɔw ye.  

Faso ɲamɔgɔba y’a ɲini jamana kɔkandenw fɛ ko, o ka na nafolokundonw kɛ 

caaman Burukina Faso, bari jamana ka dugukolo fɛndilanbaliw ka ca, 

sɔrɔɲinibaara caaman fana bi yen min bi se ka tɔnɔbɔ. 

II.4. Jamana ka ladagamuli, Balikukalan ni Siyakanw sabatili Minisiri ye 

kunnafoni di ɲɔgɔnyekulu ma Faso faso wangolali kan fasokanw na, minisirisow 

ni baaradabaw, baarada minw bi faba ra, Guvɛrɛnɛman ka fangajɛnsɛnli 

baaradaw ni dugukolo maradaw ka baaradaw ani  lakɔlisow ni ladagamuli 

baarakalansow ra. 

O baara nin ka magwɛnta kelen ye, ka danbe don an ka siyakanw na ani ka 

fasodenɲumanya lasinsin an kelen kelen bɛɛ ra walisa, an ka jɛn ka 

Guvɛrɛnɛman ni Faso lɔ ɲɔgɔn fɛ jango ka Burukina kura sɔrɔ. O kɔ, laɲinita 

wɛrɛ ye, ka sigiɲɔgɔnyaɲuman basigi ani ka fasodenɲumanya lakuraya an 

Burukina jamanaden kelen kelen bɛɛ dusu ra. 

Jamana ka siyakanw lasagoli baarakulu ye Faso Fasa bayɛlɛmali ɲamina siyakan 

14 na, an’a yɛlɛmali dɔnkili ye.  

O cogo nin na, minisirisow ni baaradabaw, baarada minw bi faba ra, 

Guvɛrɛnɛman ka fangajɛnsɛnli baaradaw ni dugukolo maradaw ka baaradaw 

kelen kelen bɛɛ bin’o yɛrɛ labɛn ni Jamana ka ladagamuli, Balikukalan ni 

Siyakanw sabatili Minisiriso ka dɛmɛ ye, walisa ka Faso Fasa la siyakan kelen 

na darapo yɛlɛtuma na. 

III.1. YƐRƐKUNBAARAW ƝAMƆGƆYA DILI 

A. FASO ƝAMƆGƆSOBA  TƆGƆ RA,  

- An balimancɛ Musa WATARA, Matirikili 294 309 Y, Nafolow lasagoli 

ɛnsipɛkitɛri, kilasi 1lɔ, eselɔn 4nan, a kɛra Baarabololaninw waleyali 

ɲamɔgɔ ye. 

 

B. KUNNAFOLIJƐNSƐN, LƆNKO NI KƆRƆLENKO (LANDAKO), 

SEKOYIRABAARA NI ƝADENLƆGƆLƆ MINISIRISO TƆGƆ RA,   

- An balimancɛ Tirawogo YIWUGO, Matirikili 59 841 Z, Nafolow 

lasagoli ɛnsipɛkitɛri, kilasi 1lɔ, eselɔn 6nan, a kɛra Farafinna jamanaw ka 

sinima ni televiziyɔn jaaw seliba min bi kɛ Wagadugu ka Nafolow 

lasagoli ɲamɔgɔ ye ; 

- An balimancɛ Wɛndepabasiba Sɛrizi Ɛrimani ILIBUDO, Matirikili 220 

669 C, Sɔrɔw lasagoli kɔnseye, kilasi 1lɔ, eselɔn 6nan, a kɛra Burukina 

Faso jamana ka kɔrɔlenfɛnw maraso ka Nafolow lasagoli ɲamɔgɔ ye. 

 

C. SƐNƐ, BƐGƐNMARA NI JIKƆNƆFƐNW MINISIRISO TƆGƆ RA, 

- An balimancɛ Musa Pulimawɛnde ZIDA, Matirikili 118 318 Z, Sɛnɛ, 

bɛgɛnmara, jii ni jikɔnɔfɛnbalo yiriwali lɔnbagaŋana, kilasi 1lɔ, eselɔn 

7nan, a kɛra Sɛnɛ ni bɛgɛnmara baaraw labɛnni ani jisɔnni yiriwali 

ɲamɔgɔba ye; 

- An balimancɛ Mamudu TARAWORE, Matirikili 289 074 E, Sɛnɛ ni jii 

lasagolibaaraw lɔnbagaŋana, kilasi 1lɔ, eselɔn 2nan, a kɛra Jisɔnni yiriwali 

ɲamɔgɔ ye ; 

- An balimancɛ Araɲage Alɛkisandiri MƆYƐNGA, Matirikili 322 669 J, 

Sɛnɛ ni jii lasagolibaaraw lɔnbagaŋana, kilasi 1lɔ, eselɔn 2nan, a kɛra 

Jiyɔrɔw ni sɛnɛkɛyɔrɔw labɛnni ɲamɔgɔ ye; 

- An balimanmuso Kadidiya DAWO, DORO ka furumuso, Matirikili 245 

345 W, Sɛnɛ ɛnzeniyɛri, kilasi 1lɔ, eselɔn 5nan, a kɛra Baarabololaninw 

waleyali ɲamɔgɔ ye. 

 

D. KƐNƐYA NI FOROBASANIYALI MINISIRISO TƆGƆ RA,  

- An balimanmuso Kotimu YAMEWOGO, Matirikili 130 543 R, 

Sariyatigi, kategori P5, giradi laban, eselɔn 2nan, a kɛra Fɛɛrɛlɔnbaga ni 

ladilikɛla ye, an balimanmuso Asana TARAWORE nɔɔ na. 

 

E. SANFƐKALAN, LƆNNIƝINIBAARA NI LAKURAYALI 

MINISIRISO TƆGƆ RA, 

- An balimancɛ Kudugu Zonasi KOLOGO, Jamana ka Lafasalitɔnw 

ofisiye, a kɛra Fɛɛrɛlɔnbaga ni ladilikɛla ye, n’a ka baaraw bina ɲasin 

latangalikow ma ; 

- An balimancɛ Birayima KONATE, Matirikili 23 23 325 V, Ɛnzeniyɛri 

min bi ɛnfɔrimatikibaaraw labɛn, kategori 1, eselɔn 3nan, a kɛra Kunnafoni 

bayɛlɛmalifɛɛrɛw baarada ɲamɔgɔ ye. 

III.2. FOROBABAARAW KA ƝAMƆGƆYA DILI  

Ɲɔgɔnyekulu ye baara lasagolikɛlaw sigi baara lasagolikulu nataw kunna: 

- Jamana ka maralibaarakɛlaw ni Kititigɛlaw  kalansoba ra, Guvɛrɛnɛman 

ka Baarakunda, ni Jama latangali Minisiriso tɔgɔ ra ; 

-  Jamana ka dalanw ni jiyɔrɔ sɛnɛtaw  labɛnni baarada ra, Sɛnɛ, bɛgɛnmara 

ni jikɔnɔfɛnw minisiriso tɔgɔ ra ; 

-  Jamana ka kunnafoni bayɛlɛmalifɛɛrɛw latangali baarada ra, Fɛɛrɛkura 

tagamasiɲɛw lakurayali (ɛntɛrinɛti), Lapɔsiw ni Bɔlɔlɔ kumaɲɔgɔnyaw 

minisiriso tɔgɔ ra ; 

-  Burukina ka jesedilan baarada ra, Lizinibaaraw yiriwali, Sannifeere, 

bololabaara ani Kɛnyɛrɛyebaarada misɛnw n’a makaɲaninw ka Minisiriso 

tɔgɔ ra. 

Ɲɔgɔnyekulu ye ɲamɔgɔw sigi fana Jamana ka dalanw ni jiyɔrɔ sɛnɛtaw  labɛnni 

baarada ni Burukina ka jesedilan baarada  ka lasagolikuluw kunna. 

 

A. GUVƐRƐNƐMAN KA BAARAKUNDA, NI JAMA LATANGALI 

MINISIRISO 

Ɲɔgɔnyekulu sɔnna sariyaba ra, min b’an balimancɛ Arizuma Marisɛli 

SAWADOGO, Matirikili 119 356 E, Lanpow lasagoli ɛnsipɛkitɛri, kɛ 

Guvɛrɛnɛman ka baarakɛla ye, Jamana ka maralibaarakɛlaw ni Kititigɛlaw  

kalansoba lasagolikulu kɔnɔ, a bin’a ka saan saba (03) fɔlɔ baara kɛ Sɔrɔw, 

nafolow ni siniɲasigi yiriwalisiraw sɛgɛsɛgɛli minisiriso tɔgɔ ra. 

B. SƐNƐ, BƐGƐNMARA NI JIKƆNƆFƐNW MINISIRISO  

Ɲɔgɔnyekulu sɔnna sariyaba fila (02) ra. 

Sariyaba  fɔlɔ  bi mɔgɔ nataw kɛ Guvɛrɛnɛman ka baarakɛlaw ye Jamana ka 

dalanw ni jiyɔrɔ sɛnɛtaw  labɛnni baarada lasagolikulu kɔnɔ, o bin’o ka saan 

saba (03) fɔlɔ baara kɛ. 

 

Faso ɲamɔgɔsoba tɔgɔ ra: 

- An balimancɛ Kadugudiyu Abudurasimani KONATE, Matirikili 

00 334 033 L, Lɔnniɲini dɔkitorasɛbɛ bi sanfɛkalansoba kalanfa 

yamaruyanin min fɛ. 

 

     Sɛnɛ, bɛgɛnmara ni jikɔnɔfɛnw minisiriso tɔgɔ ra : 

 

- An balimancɛ Pataributale Zozɛfu NIKIYƐMA, Matirikili 36 431 D, 

Sɛnɛ ni jii lasagolibaaraw lɔnbagaŋana ; 

- An balimancɛ Baba Gale DIYARA, Matirikili 216 977 W, Sɛnɛ 

ɛnzeniyɛri. 

 

Sɔrɔw, nafolow ni siniɲasigi yiriwalisiraw sɛgɛsɛgɛli minisiriso tɔgɔ ra : 

- An balimanmuso Basenewɛnde Moniki WEDIRAWOGO, YARIGA ka 

furumuso, Matirikili 212 280 S, Dugukolo labɛnni kɔnseye. 

 

Lizinibaaraw yiriwali, Sannifeere, bololabaara ani Kɛnyɛrɛyebaarada 

misɛnw n’a makaɲaninw ka Minisiriso tɔgɔ ra: 

 

- An balimancɛ Sanibe FAWO, Matirikili 119 817 C, Sɔrɔw lasagoli 

kɔnseye. 

 

Dugukolo marali, Fangatilan ni Latangali minisiriso tɔgɔ ra : 

- An balimanmuso Alizata SAWADOGO, DABIRE ka furumuso, 

Matirikili 59 707 Y, Maralibaarada lasagolikɛla. 

Sigiyɔrɔ n’a lamini ladoncogo, jii ni yɔrɔ saniyali minisiriso tɔgɔ ra: 

- An balimancɛ Kepiyan Useni Lawuwapan DARABO, Matirikili 218 558 

P, Sɛnɛ ni jii lasagolibaaraw lɔnbagaŋana. 

 

Lɔliw, siradilanw ni Duguw masɔrɔli nɔgɔyali minisiriso tɔgɔ ra: 

- An balimancɛ Salifo PASERE, Matirikili 92 726 L, Mɔgɔgwansanw ka  

boonw lɔcogo  n’o lɔfɛɛrɛw  ɛnzeniyɛri. 
 

Sariyaba filanan b’an balimancɛ Kadugudiwu Abudurasimani KONATE, 

Matirikili 00 334 033 L, Lɔnniɲini dɔkitorasɛbɛ bi sanfɛkalansoba kalanfa 

yamaruyanin min fɛ, kɛ Jamana ka dalanw ni jiyɔrɔ sɛnɛtaw labɛnni baarada  

lasagolikulu ɲamɔgɔ ye, n’a bin’a ka saan saba (03) fɔlɔ baara kɛ. 

 

C. FƐƐRƐKURA TAGAMASIƝƐW LAKURAYALI (ƐNTƐRINƐTI), 

LAPƆSIW NI BƆLƆLƆ KUMAƝƆGƆNYAW MINISIRISO 

 

Ɲɔgɔnyekulu sɔnna sariyaba ra, min b’an balimancɛ Isiyaka TU, Matirikili 

211 707 H, Polisikuluba  ka komisɛri, kɛ Guvɛrɛnɛman ka baarakɛla ye Jamana 

ka kunnafoni bayɛlɛmalifɛɛrɛw latangali baarada lasagolikulu kɔnɔ, a bin’a ka 

saan saba (03) fɔlɔ baara kɛ Dugukolo marali, Fangatilan ni Latangali Minisiriso 

tɔgɔ ra. 

D. LIZINIBAARAW YIRIWALI, SANNIFEERE, BOLOLABAARA 

ANI KƐNYƐRƐYEBAARADA MISƐNW N’A MAKAƝANINW KA 

MINISIRISO  

 

Ɲɔgɔnyekulu sɔnna sariyaba fila (02) ra. 

 

Sariyaba  fɔlɔ  b’an balimancɛ Umaru BARO, Matirikili 212 299 B, Sɔrɔw 

lasagoli kɔnseye, kɛ Guvɛrɛnɛman ka baarakɛla ye Burukina ka jesedilan 

baarada lasagolikulu kɔnɔ, Lizinibaaraw yiriwali, Sannifeere, bololabaara ani 

Kɛnyɛrɛyebaarada misɛnw n’a makaɲaninw ka Minisiriso tɔgɔ ra, a bin’a ka 

saan saba (03) fɔlɔ baara kɛ an balimancɛ Fidɛli ILIBUDO nɔɔ na. 

 

Sariyaba  filanan  b’an balimancɛ Umaru BARO, Matirikili 212 299 B, Sɔrɔw 

lasagoli kɔnseye, kɛ Burukina ka jesedilan baarada lasagolikulu ɲamɔgɔ ye, min 

bin’a ka saan saba (03) fɔlɔ baara kɛ an balimancɛ Fidɛli ILIBUDO nɔɔ na. 

                Guvɛrɛnɛman ka kumalasela,                                

                                               

                                                  Irimutaliba Zan Emanuwɛli WEDIRAWOGO 
                                          Faso ka jalatigi  

 


